
Viðvíkjandi at taka av fyrivarni fyri Føroyar viðvíkjandi Kyotosáttmálanum
Uttanlandsnevndin hevur móttikið skriv frá løgmanni, dagfest 9. oktober 2007, har løgmaður samsvarandi grein 54 í stýrisskipanini ynskir at ráðføra seg við uttanlandsnevndina, áðrenn hann fer víðari í málinum, eftir at hava fingið skriv frá danska umhvørvismálaráðharranum, Connie Hedegaard, har hon boðar frá, at ”før den danske regering kan bede FN om at ophæve det territoriale forbehold for Færøerne, må Førøerne derfor indenfor de frister, FN har fastsat, tilkendegive at ville påtage sig en reduktionsforpligtigelse på 8 % i 2008-2012 i forhold til 1990 samt påtage sig ansvaret for at indfri denne forpligtigelse. En såden tilkendegivelse foreligger endnu ikke.” 

Hjálagt skrivinum frá løgmanni er avrit av ódagfesta skrivinum, ið danski umhvørvismálaráðharrin Connie Hedegaard hevur sent løgmanni.
Uttanlandsnevndin hevur viðgjørt málið á fundi í dag, og hevur løgmaður eisini verið á fundi og greitt frá málinum. 
Uttanlandsnevndin hevur í sínum svari til løgmann býtt seg í 4 minnilutar.
Ein minniluti í nevndini (John Johannessen og Kristian Magnussen) ger vart við, at eingin ivi má vera um, at slík ígildisseting fyri Føroyar av altjóða sáttmálum krevur, at Føroyar eisini taka ítøkilig stig til at halda sáttmálan og veruliga lækka útlátið av veðurlagsgassum munandi. 
Føroyingar hava ikki áður verið við til samráðingarborðið í hesum høpi. Minnilutin leggur dent á, at tað er avgerandi, at umboð fyri Føroyar í komandi umfari eru við til samráðingarborðið í sambandi við nýggju veðurlagsavtaluna í 2008/2009 soleiðis, at atlit hesa ferð kunnu verða tikin til føroyska samfelagið í sambandi við tey krøv, ið skulu ásetast í 2012.
Ein annar minniluti (Johan Dahl, Anfinn Kallsberg og Jógvan við Keldu) heldur ongan iva vera um, at man við løgtingssamtyktini má staðfesta, at føroyska fyrivarni fyri Kyotosáttmálanum skal takast av. Minnilutin heldur to fast við sínar viðmerkingar í álitinum frá uttanlandsnevndini til viðkomandi løgtingsmál. Harumframt vísir minnilutin á, at viðmerkingarnar hjá landsstýrinum í sambandi við framløguna av málinum í Løgtinginum, taka fyrivarni fyri endaliga úrslitinum í samráðingunum millum Føroyar og Danmark í sambandi við spurningin, um luttøka Løgtingsins kann verða kravd í sambandi við lógarbroytingar fyri, at sáttmálin kann verða útintur. Fortreytin fyri løgtingssamtyktini er tí, at viðurskiftini millum Føroyar og Danmark skulu staðfestast í samráðingum millum partarnar, og ikki við einum treytaleysum kravi um, at Føroyar játta at átaka sær eina 8 % lækking i 2008-2012 í mun til 1990.
Ein triði minniluti (Jenis av Rana) vísir til sínar viðmerkingar í álitinum frá uttanlandsnevndini til viðkomandi løgtingsmál. Hesin minnilutin vísir tó á, at um tað ikki eydnast landsstýrinum at fáa í lag samráðingar beinleiðis á millumtjóðastøði til tess at áseta egna kvotu og binda okkum beinleiðis mótvegis altjóða stovnum samsvarandi okkara búsetingarmynstri, vinnustrukturi, møguligari oljuvinnu, livihátti v.m., so má tað verða upp til nærri samráðingar millum landsstýrið og danskar myndugleikar at finna fram til eina semju um ítøkiliga partin av samlaðu minkingini í danska útlátinum, sum rímiligt er at leggja á føroyska samfelagið. 
Ein fjórði minniluti (Hergeir Nielsen) viðmerkir, at í sambandi við viðgerðina og samtyktina av løgtingsmáli nr. 29/2007 um at seta í gildi Kyotosáttmálan varð víst á, at landsstýrið var sett undir umsiting av danska umhvørvismálaráðnum.

Ráðharrin á økinum, Connie Hedegaard, boðar nú løgmanni frá, at: 

“før den danske regering kan bede FN om at ophæve det territoriale forbehold for Færøerne, må Færøerne derfor indenfor de frister, FN har fastsat, tilkendegive at ville påtage sig en reduktionsforpligtigelse på 8 % i 2008-2012 i forhold til 1990 samt påtage sig ansvaret for at indfri denne forpligtigelse. En sådan tilkendegivelse foreligger endnu ikke.”

Minnilutin undrast yvir, at  løgmaður framvegis ikki hevur skilt boðskapin, og ikki tykist hava neyðuga førleikan til at bera boðskapin í sínum egna løgtingsmáli víðari til røttu viðkomandi.

Í álitinum vísti hesin minnilutin á, at í sjálvum løgtingsmálinum hjá løgmanni stóð einki ítøkiligt um, hvørjar útlátsskyldur Føroyar skuldu átaka sær, og vit vístu á, at danska Umhvørvismálaráðið, sum var inni í sjálvari løgtingsviðgerðini, segði tað sama.

 

Umhvørvismálaráðharrin vísti á, at hon í skrivi frá 16. august 2007 hevði boðað landsstýrinum frá, at ein avtøka av fyrivarninum merkti, at Føroyar bundu seg til at skerja útlátið við 8%.

 

Umhvørvismálaráðið segði eisini, at ein samtykt av málinum vildi vera treytað av eini greiðari samtykt, har vit boðaðu frá, at vit bundu okkum at minka útlátið við 8% í 2008-12 í mun til basisárið 1990, og eisini bundu vit okkum til fíggjarligu skyldurnar, um farið varð upp um útlátsmongdina upp á 92% av støðinum í basisárinum 1990.

At enda slóð ráðharrin fast, at føroyingar í longri tíð høvdu verið vitandi um, at 24. september 2007 var í allar seinastu løtu til at boða frá loyvdu útlátsmongdini fyri 2008-12.

 

Í álitinum boðaði hesin minnilutin tí frá, at eingin ivi var um, at við samtyktini av hesum máli bundu vit okkum til ein niðurskurð upp á 8% í mun til basisárið 1990. Afturat vøkstrinum upp á 11% hesi árini, gevur tað 19%.

 

Eisini vísti minnilutin á, at eingin orka var sett av til at kanna, hvørji tiltøk vóru neyðug fyri, at Føroyar kundu minka sítt CO2 útlát, at tað var rættiliga avmarkað, hvørja orku landsstýrið hevði brúkt til hetta mál í heila tikið, og at eingin samlað meting var gjørd av kostnaðinum í hesum máli.

 

Í uppskotum hjá Tjóðveldinum á tingi (løgtingsmálini nr. 56/2006 frá 23. januar 2007, og nr. 11/2007 frá 4. september 2007), varð mælt til, at landsstýrið tók upp samráðingar beinleiðis á millumtjóðastøði til tess at áseta egna kvotu og binda okkum beinleiðis mótvegis altjóða stovnum samsvarandi okkara búsetingarmynstri, vinnustrukturi, møguligari oljuvinnu, livihátti v.m.

 

Víst var á, at bráðneyðugt var at samtykkja í hesum máli, bæði tí vit áttu at taka ábyrgd av umhvørvisøkinum, og tí at treytirnar annars bara herdust, um vit hildu okkum uttanfyri.

 

Tað er at harmast um, at vit ikki fyri rúmari tíð síðan hava avgreitt hesi viðurskifti eftir egnum fortreytum, so sum Tjóðveldi  fleiri ferðir hevur skotið upp á tingi, men sum einasta land í heiminum nú noyðast undir ein niðurskurð, sum er roknaður eftir fortreytunum og strukturunum í einum øðrum landi.

Sum skilst, so er danska umsitingin framvegis virkin í málinum, og hevur nú fyri aðru ferð eftir tveimum vikum trýst løgmann niðan í Løgtingið, í fyrra umfari fyri at leggja málið fyri tingið, og í øðrum umfari  fyri at sóknast eftir, hvussu hansara egna uppskot skal skiljast.

Roknast kann við einum triðja umfari hjá løgmanni, hesa ferð niðan í fíggjarnevndina eftir játtan til at umsita málið fyri. 

Á fíggjarlógini 2007 er eingin játtan, og á fíggjarlógaruppskotinum 2008 er heldur einki sett av til hetta mál, hóast tað varð samtykt, áðrenn fíggjarlógaruppskotið varð borið niðan í tingið.

Minnilutin skilir væl, at løgmaður nú loksins sigur seg vilja sleppa undan fleiri misskiljingum millum Løgtingið og landsstýrið í hesum fyri samfelagið sera týdningarmikla máli, og at hann tí  fer at ráðføra seg við uttanlandsnevndina samsvarandi § 54 í stýrisskipanarlógini, áðrenn víðari verður farið við málinum.

Minnilutin vísir í sínum svari til frammanfyri nevnda, til álitið í málinum og til fíggjarlógaruppskotið 2008 hjá landsstýrinum.
N.v.

Johan Dahl

